
जिसका उत्‍तर 02 अप्रैल, 2018 को दिया जाना है ।
.....
झारखंड में लंबित कृषि परियोजनाएं
3994. श्री महेश पोद्दार: 
क्या जल संसाधन, नदी विकास और गंगा संरक्षण मंत्री यह बताने की कृपा करेंगे कि: 
(क) 
झारखंड राज्य में कितनी वृहद सिंचाई परियोजनाएं लंबित हैं और इन पर अब तक कितना व्यय हो चुका है;
(ख) 
झारखंड में वृहद सिंचाई परियोजनाओं से कितनी कृषि योग्य भूमि की सिंचाई अपेक्षित है, और कितनी उपलब्धि हुई है, तत्संबंधी परियोजना-वार ब्यौरा क्या है; और
(ग) 
क्या सरकार कुछ या सभी परियोजनाओं को बंद करने पर विचार कर रही है; यदि हां, तो कब तक और यदी नहीं तो इसके क्या कारण हैं?
उत्‍तर
जल संसाधन, नदी विकास और गंगा संरक्षण एवं संसदीय कार्य राज्‍य मंत्री (श्री अर्जुन राम मेघवाल)
(क) से (ग) जल संसाधन परियोजनाओं की आयोजना, कार्यान्वयन और प्रबंधन संबंधित राज्यों द्वारा अपने स्वयं के संसाधनों और प्राथमिकताओं के अनुसार किया जाता है। भारत सरकार विभिन्न स्कीमों और कार्यक्रमों जैसे प्रधान मंत्री कृषि सिंचाई योजना के तहत त्वरित सिंचाई लाभ कार्यक्रम के माध्यम से जल संसाधनों के सतत विकास और दक्ष प्रबंधन को बढ़ावा देने के लिए राज्य सरकारों को उनके प्रयासों को सहायता देने के क्रम में तकनीकी और वित्तीय सहायता उपलब्ध कराती है।
झारखंड की सुवर्णरेखा बहुउद्देशीय परियोजना पीएमकेएसवाई-एआईबीपी के तहत 99 प्राथमिकीकृत परियोजनाओं में से एक है। झारखंड सरकार द्वारा प्रस्तुत रिपोर्ट के अनुसार दिसंबर, 2017 तक इस परियोजना पर 4971.16 करोड़ रूपए खर्च किए गए। पात्रता के अनुसार अब तक इस परियोजना के लिए 1583.73 करोड़ रूपए (वर्ष 2017-18 के दौरान 305.1 करोड़ रूपए सहित) की केंद्रीय सहायता मुहैया करायी गई।
इस परियोजना से झारखंड में 2,36846 हेक्टेयर के वार्षिक सिंचाई के साथ 154802 हेक्टेयर की सिंचाई का अनुमान है। इनमें से अब तक 107326 हेक्टेयर की सिंचाई क्षमता सृजित की गई है। इसके अतिरिक्त इस परियोजना में ओडिशा तथा पश्चिम बंगाल को भी सिंचाई लाभ प्रदान करने की परिकल्पना है।

